
Sindicales (CAES) 

agur, joxe mari 
Urteak joan dituk, bai. Ongi ze-

kiat. Aspaldian ezagutu hindudan 
Hazparne-n. Gogoratzen al haiz? 
Hogei bat urte ia-ia. Apezgorako 
bidean ari zen leitzar gazte bat eza
gutu nian orduan. Eta uda hone-
tan, Iruñe-ko hire etxean bazkal-
tzeko ohorea eta atsegina izan 
nituenean, apez heldu bat topatu 
nian: urtetan aurrerago joana. 
Baina euskaltzaletasunean eta 
abertzaletasunean, orduko bera. 

Eta handik aste batzutara, berri 
kezkagarria niganaino heldu: "Be
ruete-ko apeza eraman dute". 

Eta iaz Beruete-ko heure apez-
etxean pasatako ordu atseginak bu-
ruratu zaizkidak behin eta berriz. 
Hanka haustean, heuk eskaini 
hidan heure etxea; eta han, Nafa-
rroa-ko Basaburua baketsuan, Be-
ruete ezin euskaldunagoan, su-
tondo isilean eserita, gogoeta 
egiteko aukera izan nian. Aste San-
tua izanik, maiz izan genizkian hire 
ikusaldiak; eta Nafarroa-ko herri 
txikiak zertan dauden bertatik, eta 
"jaun erretoraren" eskuetatik, 
neurtzeko parada izan genian. Mila 
esker, Joxe Mari!. 

Heure burua euskaldun apez 
gazteenen artean ikusten duk, eta 
honek kezkatu egiten hau. Baina 
soluzioa ez duk etorriko, hire ustez, 
instituzio arkaikoak indartzetik. Isi-
lean ari diren beste apez batzu be-
zala, hik herriarekin bat egitea era-
baki huen: sofritzen duen 
herriarekin anaitzea, eta ez oho-
rezko aparatoarekin. Eta hor dau-
kak pagamendua: Madrillera, eta 
ez loreak errezibitzera... 

Kristoren mezuan muina bilatu 
nahiz, mendeetan barrena erantsi 
diren ohitura batzu erauzi nahi 
izan dituk; eta Iruñea-n beti ongi 

ulertu ote hauten ez zekiat. Baina 
hik mezuaren funtsari eutsi diok; 
eta ez itxura ofizialari. 

Eta arrats batez Beruete-ko ta-
bernara eraman gaituk (bakarra ia-
ia!); eta euskal herri txiki hartan 
maite hautela eta errespetatzen 
hautela berehala erreparatu diat. 
Goikoek ez menturaz; baina "Beu-
te"-ko baserritarrek eta gazteek, 
bai. Zoritxarrez, ordea, hire jokabi-
deetatik urrun gelditu izan dituk 
Nafarroa-ko apezak askotan. 

Ez haiz bakarra, bestalde, heure 
familian sofrikarioen bidetik abia-
turik. Oinazeak bortizki astindu 
baititu ere Etxaleku-ko lehengu-
suak; patu doilorrak zuen deitura 
goratu eta madarikatu nahi balu 
bezalaxe, biak batera. Biba Ale-
man-darron leinua!. 

Neure zorigaitz txikian nengoela-
rik, heure etxea eskaini hidan. Eta 
nik neuk ere orain, hire zorigaitz 
handiaren garaian, neure etxea es
kaini nahi diat. Hator gurera nahi 
duanean, edo ahal duanean. 

Jakina, Amara-Berri zaratatsu 
honetan, ez duk Basaburua-ko giro 
baketsua izango; eta inguruetako 
tabernetara jeitsita, ez duk Beute-
ko euskaldun giroa aurkituko. Lei-
hotik begiraturik ere, noski, nekez 
ikusiko dituk hango mendiak eta 
etxeak. Jaunsarats, Orokieta, Le-
kunberri, urruti dituk Donostia-tik; 
eta Leitze ere bai... Baina ene 
etxeko atea zabalik daukak. 

Aurki arte, agian! 
Eta besarkada bat bihotzez. 

